
ANNOTATSIYA 
Maqolada nogironligi bo’lgan shaxslar huquqlari, erkinliklari va ularning qonuniy manfaatlarini ifoda 
etuvchi, xalqaro darajadagi normativ-huquqiy me’yorlarning conceptual ahamiyati borasida so’z 
boradi. Jumladan, BMT tomonidan chiqarilgan xalqaro darajadagi hujjatlarning jismoniy imkoniyati 
cheklangan shaxslar hayotidagi ijobiy ta’siri bo’yicha atroflicha tahlil yuritilgan. Bizga ma’lumki, 
milliy qonunchilik asoslari va xalqaro darajadagi huquqiy me’yorlar nogironligi bo’lgan shaxslar 
sog’lom jamiyat muhitiga integratsiyalashuvida qolaversa, barcha jabhalarda alohida o’ringa ega. 
Xususan, qo’shimcha ehtiyojli bolalar va yoshlar ta’limining xalqaro standartlarga muvofiq tashkil 
etilishi nogironligi bor shaxslar ta’lim samaradorligining o’shishiga xizmat qiladi. Shuningdek 
maqolada, alohida e’tiborga muhtoj bolalar ta’limi turlari mavjud huquqiy asoslarga ko’ra atroflicha 
tahlil qilingan.  
Kalit so’zlar: Jismoniy imkoniyati cheklangan shaxslar, ta’lim, normativ-huquqiy me’yorlar, xalqaro 
standartlar, inson huquqlari, qo’shimcha ehtiyojli shaxslar, davlat, ta’lim olish huquqi, xalqaro 
hujjatlar 

ЗНАЧЕНИЕ МЕЖДУНАРОДНЫХ ДОКУМЕНТОВ В ОБРАЗОВАНИИ ИНВАЛИДОВ 

И ИХ СОЦИАЛЬНО-ПРАВОВОЙ АНАЛИЗ 
АННОТАЦИЯ 

В статье рассматривается концептуальное значение международно-правовых норм, 
представляющих права, свободы и законные интересы лиц с ограниченными возможностями. 
В частности, проводится комплексный анализ положительного влияния международных 
документов ООН на жизнь людей с ограниченными возможностями. Мы знаем, что 

национальная правовая база и международные правовые нормы занимают особое место в 
интеграции людей с ограниченными возможностями в здоровое общество. В частности, 
организация обучения детей и молодежи с ограниченными возможностями в соответствии с 
международными стандартами повысит эффективность образования для людей с 
ограниченными возможностями. а также в статье подробно анализируются виды обучения 
детей с особыми потребностями в соответствии с существующей нормативно-правовой базой. 
Ключевые слова: инвалиды, образование, нормы, международные стандарты, права 
человека, люди с дополнительными потребностями, правительство, право на образование, 
международные документы. 

THE IMPORTANCE OF INTERNATIONAL DOCUMENTS IN THE EDUCATION OF 

PERSONS WITH DISABILITIES AND THEIR SOCIAL AND LEGAL ANALYSIS 
 

ANNOTATION 
The article examines the conceptual significance of international legal norms representing the rights, 
freedoms and legitimate interests of persons with disabilities. In particular, a comprehensive analysis 
of the positive impact of UN international documents on the lives of people with disabilities is carried 
out. We know that the national legal framework and international legal norms have a special place in 
the integration of people with disabilities into a healthy society. In particular, the organization of 
education for children and youth with disabilities in accordance with international standards will 
increase the effectiveness of education for people with disabilities. and also, the article analyzes in 
detail the types of education for children with special needs in accordance with the existing regulatory 
framework. 
Key words: disabled people, education, norms, international standards, human rights, people with 
additional needs, government, the right to education, international documents. 

 
Bugungi kunda nogironligi bo’lgan shaxslar huquqlarini ta’minlash, ularning sog’lom jamiyat 

muhitiga moslashuvlari uchun qulay ijtimoiy muhit yaratish ko’plab davlatlar siyosatining muhim 
vazifalaridan biriga aylanmoqda. Nogironligi bor insonlarning huquqlari, erkinliklari va qonuniy 
manfaatlarini ifoda etish; ularning kamsitilishiga yo’l qo’ymaslik; sha’ni va qadr-qimmatini himoya 
qilish; qo’shimcha ehtiyojli shaxslarning huquqlari va ular uchun imkoniyatlar tengligini ta’minlash; 
nogironligi bo’lgan shaxslar huquqlarini ro’yobga chiqarish to’g’risidagi qonun hujjatlariga rioya 
etilishini kafolatlash; jismoniy nuqsoni mavjud bolalarning maktabgacha va maktabdan tashqari 
ta’limini, bu toifa kishilarning kasb tayyorgarligini, umumiy o’rta, o’rta maxsus, kasb-hunar va oliy 
ta’lim olishini ta’minlash jahon amaliyotida dolzarb ahamiyatli masalalar sifatida qabul qilinmoqda.  

Bu jarayonlarni jismoniy imkoniyati cheklangan shaxslarning fuqarolik jamiyatida sub’ektiv 
huquqiy maqomi mustahkamlanib borayotganligi bilan izohlash mumkin. Davlat bosqichma bosqich 
hammaning jumladan, nogironligi bo’lgan shaxslarning bepul o’rta ta’lim olishiga erishishi kerak [1, 
B.2]. O’zbekiston Respublikasi Prezidenti SH.M. Mirziyoyevning BMT tashkiloti 46-sessiyasida 
bildirgan «alohida ehtiyojga ega bo’lgan shaxslarning huquqlarini ta’minlashga jiddiy e’tibor 
qaratiladi. Yaqinda Nogironligi bo’lgan shaxslarning huquqlari to’g’risidagi yangi qonun kuchga 
kirdi. O’zbekiston Parlamenti Nogironlar huquqlari to’g’risidagi konvensiyani ratifikatsiya qilishi 
kutilmoqda» mazmunidagi fikrlari O’zbekistonning bu boradagi xalqaro pozitsiyasini anglatib turibdi 
[2]. Ya’ni davlat rahbarii nutqidan yuqorida keltirilgan ehtiboslar, respublikamizda nogironligi 
bo’lgan shaxslar huquqlari, erkinliklari va ularning qonuniy manfaatlarini himoya qilishga qaratilgan 
davlat siyosatining xalqaro standartlarga muvofiq amalga oshirilayotganligini tasdiqlab beradi. 
Bundan tashqari, jismoniy imkoniyati cheklangan shaxslar hayoti uchun hal qiluvchi ahamiyatga ega 
bo’lgan ta’lim olish huquqi masalalariga ham inson huquqlari umumjahon deklaratsiyasi darajasida 

e’tibor qaratilgan. «Har bir inson ta’lim olish huquqiga ega. Ta’lim olishda hech bo’lmaganda 
boshlang’ich va umumiy ta’lim tekin bo’lishi lozim. Boshlang’ich ta’lim majburiy bo’lishi kerak. 
Texnik va hunar ta’limi hammaning qurbi etadigan darajada bo’lishi, oliy ta’lim esa har kimning 
qobiliyatiga asosan hamma uchun yetarli imkoniyat doirasida bo’lmog’i kerak. 

2. Ta’lim inson shaxsini to’la barkamol qilishga va inson huquqlari hamda asosiy 
erkinliklariga nisbatan hurmatni kuchaytirishga qaratilmog’i lozim. Ta’lim barcha xalqlar, irqiy va 
diniy guruhlar o’rtasida bir-birini tushunish, xayrixohlik va do’stlikka xizmat qilishi hamda 
Birlashgan Millatlar Tashkilotining tinchlikni saqlash borasidagi faoliyatiga yordam berishi kerak. 

3. Kichik yoshdagi bolalari uchun ota-onalar ta’lim turini tanlashda imtiyozli huquqqa egadir 
[3]. 

Jismoniy nuqsoni bor bolalarning ta’lim olish huquqlari borasida mulohaza yuritar ekanmiz, 
xalqaro darajadagi huquqiy asoslarda boshlang’ich ta’lim barcha maktab yoshidagi bolalar uchun 
bepul va majburiy ekanligi, shuningdek bu borada hech kimning kamsitilishiga yo’l qo’yilmasligi 
e’tirofga sazovor jihatlardan biri ekanligini ta’kidlab o’tishimiz zarur. Kamsitmaslik tamoyili, inson 
huquqlarining asosini tashkil etadi va inson huquqlari to’g’risidagi barcha boshqa shartnomalarda 
mustahkamlab qo’yilgan [1, B.16]. 

Qo’shimcha ehtiyojli insonlarning turmush tarzini yanada yaxshilash va ularning ta’lim 
olishga nisbatan bo’lgan imkoniyatlarini kengaytirish maqsadida bugungi kunda xalqaro konvensiya 
hamda shartnomalarda quyidagi jihatlarga urg’u berilmoqda. erta yoshdagi bolalar tarbiyasi va 
ta’limini kengaytirish va takomillashtirish; 

barcha uchun bepul, majburiy va sifatli boshlang’ich ta’limga erishish; 
alohida ehtiyojli insonlar ta’lim shakllari standartlarini optimallashtirish; boshlang’ich va 

uzluksiz ta’lim jarayonlarini bir butun mixanizm sifatida ishlashini kafolatlash; ta’lim olish huquqi 
misolida erkak va ayollar o’rtasidagi tenglikni targ’ib qilish; 

ajralib qolgan, zaif va kamsitilgan guruhlarni barcha bosqichdagi ta’limga jalb etilishiga 
ko’maklashish [4]. 

Nogironligi bo’lgan bolalarni sog’lom jamiyat muhitiga integratsiya qilishning eng maqbul 
yo’llaridan biri ta’lim sohasining inklyuzivligini ta’minlashdir. Inklyuziv ta’limning maqsadi ham 
aynan nogironligi bor shaxslarga o’zlari uchun qulay ijtimoiy muhitni yaratishdan iboratdir. Shu 
ma’noda, alohida ehtiyojli insonlar huquqlarini himoya qilishga qaratilgan xalqaro darajadagi rasmiy 
hujjatlar barcha jabxalarda, jumladan ta’lim sohasida ham bu toifa sub’ektlar qonuniy manfaatlarini 
himoya qilinishini kafolatlaydi. Umume’tirof etilgan hujjatlar asosida nogironligi bor ijtimoiy 
himoyaga muhtoj bolalarni bu darajada huquqiy jihatdan himoyalanishi ularning fuqarolik jamiyatida 
o’z o’rinlarini topishlariga bevosita yordam beradi. Bu esa, jismoniy imkoniyati cheklangan 
o’quvchilar ta’limi negizida jamiyatda real inklyuziv muhit shakllanishiga xizmat qiladi. umumjahon 
miqyosida alohida e’tiborga muhtoj bolalarning huquqiy holatini inobatga olgan holda, ularning 
huquqlarini amaliy jihatdan to’la-to’kis ta’minlab berish bu boradagi rasmiy maqomdagi 
hujjatlarning vazifaviy maqsadi hisoblanadi. Ushbu vazifalar sirasiga quyidagilarni kiritishimiz 
o’rinli bo’ladi.  

1. Jamiyatda jismoniy imkoniyati cheklangan shaxslarga nisbatan insonparvarlik 
munosabatlarini shakllantirish;  

2. Maxsus va umumiy o’qitish tizimida qo’shimcha ehtiyojli bolalar ta’lim olish 
imkoniyatlarining samaradorligini muntazam oshirib boorish;  

3. Alohida e’tiborga muhtoj insonlarni barcha jabxalarda xususan, ta’lim sohasida ham 
huquqiy tengligini kafolatlash;  

4. Jismoniy imkoniyati cheklangan shaxslarning fuqarolik jamiyati a’zosi sifatidagi o’rnini 
mustahkamlashga oid munosabatlarni yuridik tartibga solish; 

Yuqorida keltirilgan vazifalarning amaliyotda to’liq bajarilishi bu kabi shaxslar sog’lom 
jamiyat muhitiga integratsiyalashuvi, ya’ni ijtimoiy moslashuviga ulkan hissa qo’shadi. Aynan ana 
shunday maqsadlarni o’zida ifoda etuvchi muhim hujjatlardan biri nogironligi bo’lgan shaxslar 
huquqlari to’g’risidagi konvensiyadir. Ushbu Konvensiyaning maqsadi barcha nogironlarning 
insonning barcha huquqlari va asosiy erkinliklarini rag’batlantirish, himoya qilish hamda to’la va 

keng amalga oshirilishini ta’minlash, shuningdek ularga xos qadr-qimmatni hurmat qilishni 
rag’batlantirishdir. 

Nogironlarga turli to’siqlar bilan o’zaro munosabatda ularning boshqalar bilan teng holda 
jamiyat hayotida to’la va samarali ishtirok etishiga halaqit beradigan barqaror jismoniy, psixik, 
intellektual yoki sensor buzilishlari bo’lgan shaxslar taalluqlidir [4]. 

Nogironligi bo’lgan shaxslar huquqlari to’g’risidagi konvensiya barcha uchun teng 
imkoniyatili ta’lim olish huquqini ta’minlaydi. 2006-yilda BMT Bosh Assambleyasi BMT 
Nogironlar huquqlarini himoya qilish Konvensiyasini va nogironligi bor odamlarning huquqlarini va 
sha’nini himoya qilishga qaratilgan Fakultativ Protokolini qabul qildi. U 2008-yilda kuchga kirdi. 

Konvensiya XXI asrda qabul qilingan inson huquqlari to’g’risidagi birinchi shartnomadir. 
Konvensiya, boshqa inson huquqlari shartnomalaridan farqli o’laroq, davlatlar tomonidan 
kamsitilishni taqiqlash va hamma uchun teng huquqlikka erishish borasida chora-tadbirlarni o’rnatish 
yo’lida yanada chuqurroq yondoshishga imkon yaratib beradi. Ularda nogironlarning huquqlari, 
erkinliklari va qadr-qimmatlarini rag’batlantirish va himoya qilish, shaxsiy, siyosiy, iqtisodiy, 
ijtimoiy va madaniy huquqlarini va bu huquqlardan boshqalar bilan teng ravishda foydalanish 
imkoniyatlarini kafolatlash tamoyillari belgilab qo’yilgan. Ushbu Konvensiyada nogironlarning 
huquqlari va asosiy erkinliklari, xususan, ularning yashash, fuqarolik, huquqiy himoyalanish, ta’lim 
olish, salomatliklarini saqlash, boshqalar bilan teng ravishda mehnat qilish, siyosiy, ijtimoiy, madaniy 
hayotda, bo’sh vaqtni o’tkazish, dam olish va sport bilan shug’ullanishda ishtirok etish, o’zlari va 
oilasi uchun yetarlicha turmush sharoitiga ega bo’lish va ijtimoiy yordam huquqlari e’tirof etilgan va 
ularni amalga oshirishning huquqiy kafolatlari belgilangan. Bunda alohida e’tiborga muhtoj bolalar 
ta’limi masalalariga alohida urg’u berilgan. Ishtirok etuvchi davlatlar nogironlarning ta’lim olish 
huquqini e’tirof etadi. Ishtirok etuvchi davlatlar ushbu huquqni kamsitmasdan va imkoniyatlar 
tengligi asosida amalga oshirish maqsadlarida barcha darajalarda inklyuziv ta’limni va butun umri 
davomida o’qitilishlarini ta’minlaydi, bunda quyidagilarga intiladi: 

a) inson salohiyatini, shuningdek qadr-qimmat va o’zini hurmat qilish hissini to’la 
rivojlantirish hamda inson huquqlari, asosiy erkinliklari va insoniy turfa xillikni hurmat qilishni 
kuchaytirish; 

b) nogironlarning shaxsi, iste’dodi va ijodini, shuningdek aqliy va jismoniy qobiliyatlarini 
to’la hajmda rivojlantirish; 

c) nogironlarga erkin jamiyat hayotida samarali ishtirok etish imkoniyatini yaratish. 
2. Ishtirok etuvchi davlatlar ushbu huquqni amalga oshirishda quyidagilarni ta’minlaydi: 
a) nogironlar nogironligi sababiga ko’ra umumiy ta’lim tizimidan, nogiron bolalar esa bepul 

va majburiy boshlang’ich ta’lim yoki o’rta ta’lim tizimidan chiqarilmasligi; 
b) nogironlar boshqalar bilan teng ravishda o’z yashash joylarida inklyuziv, sifatli va bepul 

boshlang’ich ta’lim va o’rta ta’limni olish imkoniyatiga ega bo’lishi; 
c) shaxsiy ehtiyojlarni hisobga oladigan oqilona moslashtirish ta’minlanishi; 
d) nogironlar umumiy ta’lim tizimi doirasida samarali ta’lim olishlarini engillashtirish uchun 

talab qilinadigan qo’llab-quvvatlashga ega bo’lishi; 
e) to’la qamrab olish maqsadiga muvofiq bilimlarni egallash va ijtimoiy rivojlanishga iloji 

boricha eng samarali yordam berish vaziyatida shaxsiy qo’llab-quvvatlashni tashkil etish bo’yicha 
samarali choralar ko’rilishi. 

3. Ishtirok etuvchi davlatlar nogironlar ta’lim jarayonida hamda mahalliy hamjamiyatning 
a’zolari sifatida to’la va teng Inklyuziv ta’lim (fransuzcha “inclusif” - “o’ziga qo’shgan” so’zidan) - 
sog’lom bolalarning jismoniy jihatdan imkoniyati cheklangan bolalar bilan birga o’qitilishi, ishtirok 
etishlarini ta’minlash uchun ularga hayotiy va ijtimoiy ko’nikmalarni egallash imkoniyatini yaratadi. 
Ishtirok etuvchi davlatlar ushbu yo’nalishda tegishli choralarni ko’radi, shu jumladan; 

a) Brayl alifbosi, muqobil shriftlarni, muomalani kuchaytiradigan va muqobil usullar, 
vositalar va shakllarni, shuningdek mo’ljal olish va harakatlanish ko’nikmalarini egallashlariga 
hamda tengdoshlari tomonidan qo’llab-quvvatlanishga va murabbiylikka ko’maklashadi; 

b) ishorali tilni egallash va karlarning o’ziga xos tilini egallashga yordam beradi; 



ҲУҚУҚИЙ ТАДҚИҚОТЛАР ЖУРНАЛИ  |  ЖУРНАЛ ПРАВОВЫХ ИССЛЕДОВАНИЙ  |  JOURNAL OF LAW RESEARCH                                                                 №8  |  2021  
 

26 
 

c) shaxslarni o’qitish, jumladan ko’zi ojizlar, karlar yoki ko’zi ojiz va kar bo’lgan bolalarni 
o’qitish ularga eng maqbul bo’lgan til va usullarda, muomala vositalarida hamda bilimlarni egallash 
va ijtimoiy rivojlanishga iloji boricha eng ko’p yordam beradigan vaziyatda amalga oshirilishini 
ta’minlaydi. 

4. Ishtirok etuvchi davlatlar ushbu huquq amalga oshirilishini ta’minlashga ko’maklashish 
uchun ishorali tilni va/yoki Brayl alifbosini egallagan o’qituvchilar, shu jumladan nogiron 
o’qituvchilarni ishga jalb etish hamda ta’lim tizimining barcha darajalarida ishlayotgan mutaxassislar 
va personalni o’qitish uchun zarur choralarni ko’radi.  

Bunday o’qitish nogironlarni qo’llab-quvvatlash uchun nogironlik masalalari hamda 
muomalaning kuchaytiradigan va muqobil usullari, vositalari va shakllarini, o’quv uslubiyotlari va 
materiallarini qamrab oladi. 

5. Ishtirok etuvchi davlatlar nogironlar kamsitilmasdan va boshqalar bilan teng ravishda oliy 
ta’lim, kasbiy ta’lim, kattalar uchun ta’lim olish va butun hayotlari davomida o’qitilish 
imkoniyatlariga ega bo’lishlarini ta’minlaydi. Ishtirok etuvchi davlatlar shu maqsadlarda nogironlar 
uchun oqilona moslashtirishni ta’minlaydi [4]. 

Ishtirokchi-davlatlar aqliy va jismoniy jihatdan yaxshi rivojlanmagan bola o’zining qadr-
qimmatini ta’minlaydigan, o’ziga ishonch tug’diradigan va uning jamiyat hayotidagi faol ishtirokini 
yengillashtiradigan sharoitlarda to’laqonli hamda munosib tarzda yashashi lozimligini e’tirof etadilar. 

Ishtirokchi-davlatlar aqliy va jismoniy noto’kis bola o’ziga nisbatan alohida g’amxo’rlik 
ko’rsatilishi huquqiga ega ekanligini e’tirof etadilar hamda buni rag’batlantiradilar, imkoniyatlar 
mavjud bo’lgan taqdirda, yordam so’rab iltimos qilingan bo’lsa va bunday yordam bolaning ahvoliga, 
uning otaonasi va bola haqida g’amxo’rlik ko’rsatayotgan boshqa shaxslarning mavqeiga mos kelsa, 
shunga haqli bolaga unga g’amxo’rlik qilish uchun javobgar kishilarga ana shunday yordam 
berilishini ta’minlaydilar. 

Aqliy va jismoniy noto’kis bolaning alohida ehtiyojlari e’tirof etilgan holda ushbu moddaning 
2-bandiga muvofiq yordam imkon darajasida bolaning ota-onasi va uning haqida g’amxo’rlik 
qilayotgan boshqa shaxslarning moliyaviy imkoniyatlari hisobga olinib bepul beriladi, bunday 
yordam noto’kis bola ta’lim, kasb-kor tayyorgarligi, tibbiyot, sog’liqni tiklash, mehnat faoliyatiga 
tayyorgarlik ko’rish sohasidagi xizmatlaridan samarali ravishda bahramand bo’lishini ta’minlashni 
ko’zda tutadi. Ishtirokchi-davlatlar bolaning ilm olish huquqini e’tirof etadilar hamda ana shu huquq 
teng imkoniyatlar asosida amalga oshishiga asta-sekin erishish maqsadida ular, jumladan: 

bepul va majburiy boshlang’ich ta’limni joriy etadilar; 
ham umumiy, ham kasb-hunar bo’yicha o’rta ta’limning turli shakllari rivojlanishini 

rag’batlantiradilar [5]. Bunday ta’limdan hamma bolalar bahramand bo’lishlarini ta’minlaydilar 
hamda bepul ta’lim joriy etish va zarurat tug’ilgan hollarda moliyaviy yordam ko’rsatish singari zarur 
choratadbirlarni ko’radilar; 

barcha zarur vositalar yordamida har bir bolaning qobiliyati asosida oliy ta’limdan bahramand 
bo’lishini ta’minlaydilar; 

barcha bolalar uchun ta’lim va kasb-hunar tayyorgarligi sohasida axborot hamda materiallar 
bilan tanishish imkoniyatlarini yaratib beradilar; 

bolalarning maktabga muntazam borishlariga ko’maklashish hamda maktabni tashlab 
ketadigan o’quvchilar sonining kamayishi uchun chora-tadbirlar ko’radilar. 

Ishtirokchi-davlatlar maktab intizomi bolaning insoniylik qadr-qimmatini hurmatlash o’z 
ifodasini topgan usullar yordamida hamda ushbu Konvensiyaga muvofiq olib borilishi uchun barcha 
zarur chora-tadbirlarni ko’radilar. 

Ishtirokchi-davlatlar ta’limga taalluqli masalalar bo’yicha, jumladan, butun dunyoda johillik 
va savodsizlikni tugatishga yordam beradigan hamda ilmiy-texnikaviy bilimlar va o’qitishning 
zamonaviy usullariga yo’l ochishni yengillashtiradigan maqsadlarga qaratilgan xalqaro hamkorlikni 
rag’batlantiradilar va rivojlantiradilar. Shu munosabat bilan rivojlanayotgan mamlakatlarning 
ehtiyojlariga alohida e’tibor berilishi zarur. 

Ishtirokchi-davlatlar bolaga ta’lim berish quyidagi yo’nalishlarda olib borilishi lozimligiga 
rozilik bildiradilar: 

bolaning shaxsi, iste’dodi, aqliy va jismoniy qobiliyatlari eng to’la hajmda rivojlanishi; 
inson huquqlari va asosiy erkinliklariga, Birlashgan Millatlar Tashkiloti Nizomida e’lon 

qilingan tamoyillarga hurmatni tarbiyalash; 
bolaning ota-onaga, uning madaniy o’ziga xosligi, tili va qadriyatlariga, bola yashayotgan 

mamlakatning, u dunyoga kelgan mamlakatning milliy qadriyatlariga, o’zinikidan farq qiladigan 
madaniy taraqqiyot darajasiga hurmat bilan qarashni tarbiyalash; 

bolani erkin jamiyatda, tinchlik, sabr-toqatli bo’lish, erkaklar va ayollarning tengligi hamda 
barcha xalqlar, etnik, milliy va diniy guruhlar, shuningdek, tub aholi orasidan bo’lgan shaxslar 
o’rtasida do’stlik ruhida tayyorlash; 

atrof-tabiatga hurmatni tarbiyalash. 
Ushbu moddaning yoki 28-moddaning hech qaysi bandi alohida shaxslar va organlarning 

o’quv yurtlarini ochish hamda ularga ushbu moddaning 1-bandida bayon etilgai tamoyillarga rioya 
qilgan holda rahbarlikni amalga oshirish hamda bunday o’quv yurtlarida beriladigan ta’lim davlat 
tomonidan o’rnatilgan minimal me’yorlarga javob berishi kerak, degan talabning bajarilishidagi 
erkinligini cheklash sifatida talqin qilinmaydi [6]. 

Jismoniy imkoniyati cheklangan shaxslar ijtimoiy integratsiyalashuvining aynan ta’lim sohasi 
asosida amalga oshirilishi alohida ehtiyojli fuqarolar hayotini optimallashtirishda muhim rol 
o’ynaydi. Sababi, ta’lim sohasi nogironligi bor shaxslarni fuqarolik jamiyatida o’z o’rinlarini 
topishlarida ulkan hissa qo’shadigan muhim fundamental tizimdir. Shu ma’noda, alohida e’tiborga 
muhtoj insonlarning xalqaro darajada himoya qilish siyosatining asosiy maqsadi – ularga to’laqonli 
hayot tarzini yuritish hamda o’z huquqlari va potensial imkoniyatlarini amalga oshirish imkonini 
beradigan ijtimoiy maqomini, o’ziga o’zi xizmat ko’rsatishga va kasbiy faoliyatning har xil turlariga 
oid qobiliyatini tiklashdan iboratdir. Bu esa, nogironligi bo’lgan shaxslarning hayot faoliyati 
cheklanganligini yengib o’tishi uchun shart-sharoitlar yaratishga, ijtimoiy maqomini, o’ziga o’zi 
xizmat ko’rsatish, mustaqil yashash imkoniyatlarini tiklashga, shuningdek ularni jamiyatda oilaviy 
hayotning odatiy sharoitlariga qaytarishga yordam beradi. BMT jahon hamjamiyati ongida 
nogironligi bo’lgan shaxslarning huquqlari va qadr-qimmatiga hurmatni shakllantirish hamda 
mustahkamlash maqsadida: 

nogironligi bo’lgan shaxslarning faol ijtimoiy roli ijobiy qabul qilinishiga ommaviy axborot 
vositalari va matbuot vositasida ko’maklashishni; 

nogironligi bo’lgan shaxslarning salohiyatini hamda jamiyat va davlat taraqqiyotiga 
qo’shayotgan hissasini targ’ib qilishni;  

nogironligi bo’lgan shaxslarning ijtimoiy integratsiyasiga imkon beruvchi timsolini ijobiy va 
bag’rikenglik asosida gavdalantirish yo’nalishidagi ommaviy axborot vositalarini rag’batlantirishni; 

nogironligi bo’lgan shaxslarga nisbatan qotib qolgan qarashlarga va xurofotlarni yo’q qilish 
bo’yicha chora-tadbirlar amalga oshirish;  

ta’limning barcha bosqichlarida, shu jumladan bolalarda go’daklik yoshidan boshlab 
nogironligi bo’lgan shaxslarga nisbatan hurmat bilan munosabatda bo’lishni tarbiyalashni; 

nogironligi bo’lgan shaxslarning qadr-qimmati va qobiliyati hamda ularning ish joyidagi va 
mehnat bozoridagi jamoa yutuqlariga qo’shayotgan hissasi e’tirof etilishiga ko’maklashishni; 

nogironligi bo’lgan shaxslarga va ularning huquqlariga bag’ishlangan tarbiyaviy-tanishtiruv 
dasturlarini ishlab chiqish hamda joriy etishni ta’minlaydi. Shuningdek, jamiyatda nogironligi 
bo’lgan shaxslarga nisbatan qotib qolgan qarashlarni va xurofotlarni bartaraf etishga, shuningdek 
nogironligi bo’lgan shaxslarning ijobiy timsolini shakllantirishga qaratilgan badiiy, hujjatli filmlar, 
spektakllar tayyorlanishiga doir; 

nogironligi bo’lgan shaxslarning salohiyatini hamda jamiyat va davlat hayotiga qo’shadigan 
hissasini targ’ib qilishga, shuningdek nogironligi bo’lgan shaxslarning ijobiy timsolini yaratishga 
qaratilgan ijtimoiy reklama axborotini hamda maqolalarni tayyorlash va ommaviy axborot 
vositalarida yoritishga doir.  

Nogironligi bo’lgan shaxslar to’g’risidagi ijobiy tasavvurga qaratilgan ijtimoiy reklama 
telekanallarda, matbuotda va boshqa ommaviy axborot vositalarida joylashtirishni o’z sub’ektlari 
hisoblangan dunyo davlatlari zimmasiga yuklaydi. Huquq va gumanitar shuningdek, boshqa barcha 

yo’nalishdagi oliy ta’lim muassasalarida nogironligi bo’lgan shaxslarning huquqlari bo’yicha 
seminar treyninglar hamda boshqa xalqaro konferensiyalar tashkil etishni kafolatlaydi. Bu kabi 
seminar treyninglar va xalqaro darajadagi konferensiyalarning tashkil etilishi shubxasiz, nogironligi 
mavjud shaxslar huquqlariga rioya qilish ko’lamini kengaytirishga xizmat qiladi. ularning inklyuziv 
tartibda ta’lim olishlari hamda bu orqali to’siqsiz ijtimoiy sog’lom muhitga ega bo’lishlarida bu kabi 
chora-tadbirlar ustivor ahamiyatga ega hisoblanadi. Jismoniy imkoniyati cheklangan shaxslar 
turmush faoliyatini yanada yaxshilashga qaratilgan ushbu chora-tadbirlar davlatlar siyosati darajasida 
bu borada katta rol o’ynaydi. Jumladan, nogironligi bo’lgan shaxslarning kamsitilishiga yo’l 
qo’ymaslik yuzasidan kompleks chora-tadbirlar ko’rish; 

nogironligi bo’lgan shaxslarning sha’ni va qadr-qimmatini himoya qilish;  
nogironligi bo’lgan shaxslarning huquqlari va imkoniyatlari tengligini boshqa fuqarolar bilan 

teng ravishda ta’minlash; 
nogironligi bo’lgan shaxslarni jamiyat va davlat hayotiga jalb etish; 
nogironligi bo’lgan shaxslar huquqlari va qadr-qimmatini hurmat qilish masalalari bo’yicha 

jamiyatda ma’rifiy-tarbiyaviy ishlarni tashkil etish; 
nogironligi bo’lgan shaxslarning huquqlari to’g’risidagi qonun hujjatlariga rioya etilishini 

ta’minlash; 
davlat organlarining va ular mansabdor shaxslarining nogironligi bo’lgan shaxslarning 

huquqlari, erkinliklari hamda qonuniy manfaatlarini himoya qilishga doir faoliyatining ochiqligi va 
shaffofligini ta’minlash;  

nogironligi bo’lgan shaxslarning inklyuziv ta’lim (maktabgacha, maktabdan tashqari, 
umumiy o’rta, o’rta maxsus, professional, oliy va oliy o’quv yurtidan keyingi ta’lim) olish 
imkoniyatini ta’minlash kabi bir qator yo’nalishlar qo’shimcha ehtiyojli shaxslar huquqlarini ifoda 
etishda ustivorlik namayon etadi [7]. 

Biz nogironligi bo’lgan shaxslar ta’limi masalasida mulohaza yuritar ekanmiz, xalqaro 
darajadagi yuridik hujjatlarda bu borada uzviy bog’liqlik mavjud ekanligiga ishonch hosil qildik. 
Ushbu xalqaro hujjatlar kesimidagi o’zaro bog’liqlik jismoniy imkoniyati cheklangan shaxslar ta’lim 
olish huquqlarini ta’minlash imkoniyatlarini ifoda etadi desak, mantiqan to’g’ri bo’ladi albatta. 
Nogironligi bo’lgan shaxslar barcha darajalardagi ta’lim tashkilotlarida ta’lim olish va o’z 
qobiliyatini yanada to’liqroq rivojlantirish uchun butun umri davomida ta’lim olish hamda jamiyat 
va davlat hayotida ishtirok etish huquqiga ega.  

Davlat nogironligi bo’lgan shaxslarning inklyuziv ta’limini rivojlantirishni, ularning ta’lim 
olishi va kasbiy tayyorgarlikdan, qayta tayyorlashdan va malaka oshirishdan o’tishi uchun zarur shart-
sharoitlar yaratilishini kafolatlaydi.  

Ta’lim tashkilotlari davlat organlari bilan birgalikda nogironligi bo’lgan bolalarning 
maktabgacha, maktabdan tashqari va umumiy o’rta ta’lim olishini, shuningdek o’rta maxsus, 
professional, oliy va oliy o’quv yurtidan keyingi ta’limi olishini ta’minlaydi [7]. 

Jismoniy imkoniyati cheklangan shaxslar holati va ularning ta’lim olishga nisbatan 
ehtiyojlaridan kelib chiqqan holda ta’lim olish shakllari jahon hamjamiyati tomonidan turlicha talqin 
qilinadi. Shu ma’noda, alohida e’tiborga muhtoj insonlar ta’lim olish shakllari bir necha turlarga 
bo’linadi. «integratsiyalashgan ta’lim», «maxsus ta’lim», «inklyuziv ta’lim». Integratsiyalashgan 
ta’lim qo’shimcha ehtiyojli o’quvchini vaziyat e’tibori bilan uy sharoitida o’qitishda namayon bo’ladi 
[8-11]. Bu o’quv jarayonining o’ziga xos salbiy va ijobiy jihatlari mavjud. Ijobiy jihatlari bu kabi 
o’quvchilarning uy sharoitida bo’lsada, bilim olishi va o’z ilmiy salohiyatini oshirishda ko’rinsa, 
salbiy tomonlari esa bu holatdagi bolalarning tashqi dunyodan uzilgan holda virtual hayotga tushib 
qolishlarida namayon bo’ladi. 

Nogironligi bor bolalarning maxsus ta’limga nisbatan bo’lgan ehtiyoji ularning standart 
rivojlanishlaridagi nuqsonlar bilan bevosita bog’liqdir. Qaysiki ma’noda, qo’shimcha ehtiyojli 
shaxslarning jismonan cheklanganligi ularning maxsus ta’lim asosida bilim olishlarida muhim factor 
bo’lib xizmat qiladi. shu ma’noda, bu masalada jahon tajribasida bir necha maxsus o’quv dasturlarga 
ega bo’lgan internat-maktablar mavjud. Imkoniyati cheklangan bolalarga mo’ljallangan maktablar 
quyidagi 8 turlarga bo’linadi: 

I -kar (eshitmaydigan) bolalar uchun maktab-internatlar; 
II - zaif eshitadigan va keyinchalik kar bo’lgan bolalar uchun maktab-internatlar (1, 2-bo’lim); 
III - ko’zi ojiz (ko’r) bolalar uchun maktab-internatlar; 
IV - zaif ko’radigan va keyinchalik ko’r bo’lgan bolalar uchun maktab-internatlar; 
V - nutqida og’ir nuqsonlar bo’lgan bolalar uchun maktab-internatlar; 
VI - tayanch-harakat apparatida nuqsoni bo’lgan bolalar uchun maktab-internatlar; 
VII - psixik rivojlanishi sust bo’lgan bolalar uchun maktab-internatlar; 
VIII - aqli zaif bolalar uchun (yordamchi) maktablar, maktab-internatlar. Jismoniy imkoniyati 

cheklangan bolalarga mo’ljallangan maktablar 7 yoshdan boshlab, tayyorlov guruhlariga esa 5-7 
yoshdagilar qabul qilinadi. 

Imkoniyati cheklangan bolalarning ta’lim olish huquqini ta’minlash maqsadida umumta’lim 
maktablari uchun belgilangan yosh me’yoridan 2 yilga oshgan bolalarni qabul qilishga ruxsat etiladi. 

Yuqorida keltirilgan fikr va mulohazalardan kelib chiqqan holda quyidagi xulosalarni aytib 
o’tish o’rinli bo’ladi. Jahon hamjamiyati tomonidan ijtimoiy himoya tizimining muhim sub’ekti 
sifatida qaraladigan nogironligi bo’lgan shaxslar ta’limi ijtimoiy himoya tizimining ustivor 
yo’nalishlaridan biridir. Bugungi kunda dunyoda kechayotgan yangilanish va jadal innovatsion 
rivojlantirishga yo’naltirilgan islohotlar jismoniy imkoniyati cheklangan insonlar huquqiy maqomini 
ham yanada mustahkamlashga qaratilmoqda. Bu jarayonlarning xususan, maxsus hamda inklyuziv 
ta’lim misolida amalga oshirilayotganligini xalqaro huquqiy hujjatlarda belgilangan huquq hamda 
imkoniyatlar bilan xarakterlash mumkin. Qo’shimcha ehtiyojli insonlar ta’limi tizimidagi xalqaro 
standartlarga asoslangan meyoriy-huquqiy hujjatlar ular turmushtarzini yaxshilashda hal qiluvchi 
ahamiyatga ega hisoblanadi. Shu o’rinda ta’kidlab o’tish kerakki, ijtimoiy himoyaga mutoj 
nogironligi bo’lgan shaxslar ta’limini lozim darajada tashkil etish murakkab vazifa sanaladi. Shunga 
qaramasdan davlatlarning bu masalaga jiddiy e’tibor qaratishi xalqaro siyosatning gumanistik 
xususiyatlarini mazmunan ochib berishga xizmat qilmoqda. Bu esa, alohida e’tiborga muhtoj insonlar 
huquqlarini ifoda etishda fundamental bosqich vazifasini bajaradi. 

